
Indicava a segonda questo bravo

Eroe dô mâ, che primmo di Europei

D’Africa ô passa ô ciù funesto Cavo,

E ardio e prudente in mezo a mille e vei

Rischii d'êse ammassôu o fæto scciavo

Da Maomettani sospettosi e fei,

A-a fin sventæ di so nemixi tûtte

E tramme inique ô trionfa in Calicûtte.



64

Cortez, che doppo ô Ligure ô l’avanza

Tutti i navigatoî pe mente viva,

Pe forza, pe coraggio e pe costanza,

Gh’ëa ne-a terza, che a-ô Mescico ô l'arriva:

A so flotta ô destrûe, d’ogni speranza

De ritirata i so compagni ô priva,

E ô va con numeo scarso de guerrieri

A sottomette un di ciì vasti imperi.

Scolpio ne-a quarta gh’ea Pizzarro a-ô vivo,

Tanto famoso per e so conquiste

Quanto pe indole iniqua e chêu cattivo:

In un’isoa deserta de provviste

Lê e i so compagni e de vascelli privo,

Abbandonoû da chi ô doveiva asciste,

Pù ô mostrâ, afllito ma avvilio no mai,

Sommo ardimento in mezo a sommi guai.

No voendo retrocede in tæra ô segna

Risoluto l’eroe co-a spâ uña riga,

E ne-a so truppa pe seguaci ô sdegna

Quelli che ô passan stûffi dä fadiga;

E con soli pochiscimi ô s’impegna

Co-ô scarso aggiûtto d’uña squaddra amiga

L’Incas detronizzando a impadronîse

Do ciù ricco di regni e ciù feliçe.

